
Santiago de Compostela, 13 de decembro de 2023 

O Gabinete de Igualdade do Sindicato Nacional de CCOO de Galicia informa: 

Resumo das axudas anuais a vítimas de violencia de xénero (fillos e fillas e superviventes) 

Resolución do 30 de novembro de 2023, da Secretaría Xeral da Igualdade, pola que se regulan as 
bases para a concesión, en réxime de concorrencia non competitiva, das axudas de indemnización 
económica dirixidas ás fillas e fillos menores de 30 anos das vítimas mortais por violencia de xénero, 
así como a mulleres que resultasen gravemente feridas como consecuencia dunha agresión por vio-
lencia de xénero (…) e se procede á súa convocatoria para o ano 2024 (código de procedemento 
SI460A). 

A quen vai dirixida? 

Cando o feito causante se producise con posterioridade ao 1 de xullo de 2022, inclúe fillos e fillas 
(menores de 30 anos) e vítimas de violencia de xénero que resultasen gravemente feridas, que no 
momento dos feitos residan na Comunidade Autónoma de Galicia. 

Que axudas recolle? 

Trátase dunha indemnización de axuda directa que inclúe dous tipos de persoas beneficiarias: 

1. indemnización económica dirixida ás fillas e fillos menores de 30 anos das vítimas mortais por 
violencia de xénero, e que dependan economicamente da súa nai e/ou do seu pai agresor; 

2. indemnización dirixida ás mulleres que resultasen gravemente feridas, con lesións que requi-
ran hospitalización, como consecuencia dunha agresión por violencia de xénero. 

Que requisitos han cumprir as persoas beneficiarias? 

1. Cada un dos fillos e fillas da vítima mortal da violencia de xénero, sempre que na data do fale-
cemento da súa nai cumprisen algún dos seguintes requisitos: 

a) ser menores de idade e convivir coa nai, independentemente da renda familiar; 

b) ser maiores de idade (ata 30 anos inclusive) e depender economicamente da nai e/ou do pai 
agresor cando, na data do falecemento, as persoas beneficiarias non percibisen rendas de 
calquera natureza que en cómputo anual superasen doce mensualidades do indicador públi-
co de renda de efectos múltiples (IPREM) vixente. 

2. As mulleres feridas gravemente, con lesións que requiran hospitalización como consecuencia 
dunha agresión de violencia de xénero, sempre que na data en que se producisen os feitos se 
cumprisen os seguintes requisitos: 

a) Ser muller, maior de idade ou emancipada. 

b) Estar empadroada e ter residencia efectiva en calquera dos concellos da Comunidade Autó-
noma de Galicia. 

No caso das mulleres estranxeiras, tamén será necesario ter permiso de residencia e de traballo. 



  

c) Encontrarse nunha situación de precariedade económica. Entenderase que se produce unha 
situación de precariedade económica cando os ingresos da unidade familiar de convivencia a 
que pertenza a beneficiaria, divididos polo número de membros que a compoñen, non 
superen o importe do IPREM vixente durante os doce meses anteriores. 

Cal é o prazo establecido para a presentación de solicitudes? 

Desde o 14 de decembro de 2023 ata o 30 de novembro de 2024. 

Onde e como presentaremos as solicitudes? 

Formulario normalizado no anexo I da orde do DOG (ligazón). 

Preferiblemente por vía electrónica, na sede electrónica da Xunta de Galicia, 
https://sede.xunta.gal, empregando calquera dos mecanismos de identificación e sinatura 
admitidos por esta (incluído o sistema de usuario e clave365 (https://sede.xunta.gal/chave365 ) 

Opcionalmente, poderanse presentar presencialmente en calquera dos lugares e rexistros estable-
cidos na normativa reguladora do procedemento administrativo común (concellos, delegación da 
Xunta, etc.). 

A canto ascende a axuda? 

Importe das indemnizacións reguladas nesta resolución: 

Sete mil euros (7000 €), que se aboarán unha única vez por cada persoa beneficiaria e polo mesmo 
feito causante. 

Aboamento das indemnizacións en caso de menores 

Cando as persoas beneficiarias da indemnización prevista no apartado 1 sexan menores de idade, a 
dita indemnización aboarase ás persoas que asuman a súa patria potestade, garda, custodia ou 
acollemento permanente. 

O pagamento das axudas reguladas nesta resolución farase unicamente na conta que as persoas 
solicitantes fagan constar na solicitude, que debe permanecer activa para estes efectos mentres 
non se teña constancia da finalización do expediente. 

Que documentación debemos achegar? 

Coa solicitude, xuntarase a seguinte documentación: 

1. Indemnización prevista no punto 1 do artigo 2 desta resolución (a fillos e fillas): 

a) Copia do libro de familia, certificación expedida polo Rexistro Civil ou calquera outro docu-
mento que acredite fidedignamente a relación de filiación. 

b) No caso de menores de idade, resolución xudicial de custodia, informe dos servizos sociais, 
certificado de empadroamento colectivo onde consten todos os membros da unidade fami-
liar ou calquera outra documentación que acredite a asunción da patria potestade, garda, 
custodia ou acollemento permanente por parte da persoa a quen se lle aboará a indemniza-
ción. 

2. Indemnización prevista no punto 2 do artigo 2 desta resolución (vítimas superviventes de vio-
lencia de xénero): 



  

a) Documentación acreditativa da condición de vítima de violencia de xénero por calquera dos 
medios previstos no artigo 5 da Lei 11/2007, de 27 de xullo, galega para a prevención e o 
tratamento integral da violencia de xénero. 

b) Documentación que xustifique os ingresos declarados no punto 1 do anexo I, da persoa soli-
citante e dos membros da unidade familiar de convivencia, de ser o caso (nómina, recibo). 

c) Documentación acreditativa da composición da unidade familiar de convivencia, de ser o caso. 

d) Certificado dos servizos sanitarios que acrediten a hospitalización, con indicación dos días de 
ingreso hospitalario. 

e) Modelo anexo II, Comprobación de datos de terceiras persoas interesadas, debidamente 
cuberto. 

A instrución do procedemento correspóndelle á Subdirección Xeral para o Tratamento da Violencia 
de Xénero da Secretaría Xeral da Igualdade. Este proceso efectuarase de forma continuada segun-
do a orde de recepción de solicitudes. 

Quen resolve e notifica se nola concederon e canto poden tardar? 

A resolución dos expedientes de solicitude destas axudas correspóndelle á secretaria xeral da 
Igualdade. 

O procedemento de concesión segue o réxime de concorrencia non competitiva, polo que se reco-
ñecerán axudas ata o esgotamento do crédito orzamentario. 

O prazo máximo para resolver e notificar a resolución será de catro meses, que se computarán 
desde a data en que a solicitude teña entrada no rexistro do órgano competente para a súa trami-
tación. Transcorrido o dito prazo sen que se dite resolución expresa, esta entenderase desestimada. 

Esta axuda pode cobrarse en combinación con outras? 

As axudas de indemnización reguladas nesta resolución son incompatibles coa percepción doutra 
indemnización establecida tanto polas Administracións públicas ou calquera dos seus organismos, 
entes ou sociedades, destinadas ao mesmo fin e en relación co mesmo feito causante, a excepción 
das axudas previstas na Lei 35/1995, de 11 de decembro, de axudas e asistencia ás vítimas de 
delitos violentos e contra a liberdade sexual, así como con calquera outra axuda económica de 
carácter autonómico ou local concedida pola situación de violencia de xénero. 

Máis información no ente outorgante: 

Sobre este procedemento administrativo, que ten o código SI460A, poderase obter documentación 
normalizada ou información adicional na Secretaría Xeral da Igualdade, nas unidades administrati-
vas de igualdade das xefaturas territoriais da Consellería de Promoción do Emprego e Igualdade; a 
través da páxina web oficial da Xunta de Galicia, https://sede.xunta.gal/guia-de-procedementos-e-
servizos ou da Secretaría Xeral da Igualdade, https://igualdade.xunta.gal, no teléfono 981 54 53 61 
ou no enderezo electrónico vx.igualdade@xunta.gal. 

Ademais, para calquera consulta sobre o tema, podes contactar co Gabinete de Igualdade de CCOO 
de Galicia na conta de correo-e: gabineteigualdade@galicia.ccoo.es ou nas sedes do Sindicato en 
toda Galicia. 

Ligazón ao DOG: 
https://www.xunta.gal/dog/Publicados/2023/20231213/AnuncioG0656-011223-0004_gl.html 

 


